
Türk xalqlarının folklorundan nümunələr 

  
 
 

TÜRK XALQLARININ KOSMOQONİK TƏSƏVVÜRLƏRİ1 
(COSMOGONIC IDEAS OF THE TURKISH PEOPLE) 

 
 
 

Məlumdur ki, bir şeyin mənşəyindən bəhs edən hər hansı bir örnək bu və ya 
digər şəkildə kosmoqonik xüsusiyyətləri ifadə edir. Başqa sözlə, kosmoqonik 
təsəvvürlər bütün yaranış xüsusiyyətlərini özündə cəmləşdirən proseslərin şifahi 
nümunələrdəki təzahüründən ibarətdir. Müxtəlif xalqlar arasında dünya haqqında 
kosmoqonik təsəvvürlərin özünəməxsus xüsusiyyətləri vardır. Belə ki, dünyanın 
yaradılması prosesini, onun xarakterini hər millət öz dünyagörüşünə uyğun 
şəkildə izah edir. Əldə etdiyimiz örnəklərdə ümumilikdə kainatın, həmçinin 
dünyanın ayrı-ayrı hissələrinin: bir daşın, bir heyvanın, bir bitkinin meydana 
gəlişi, yaranış prosesində personajların xarakteri, yaranışın səbəbləri, çevrilmənin 
xüsusiyyətləri, zaman və məkan məsələləri müxtəlif şəkildə təzahür edir.  

Türk xalqları folklorunda kosmoqonik örnəkləri araşdırarkən Ay və Günəşin 
yaranmasından bəhs edən nümunələrin çoxluğu üzə çıxır. Bu örnəklərin bəziləri 
yalnız Ayın, bəziləri yalnız Günəşin, bəzi örnəklər isə həm Ayın, həm də Günəşin 
yaranmasından bəhs edir.  Bir çox örnəklərdə isə həm Ayla Günəşin, həm də hər 
hansı ulduzun yaranışından bəhs edilir. Bu mövzulu əfsanələr bəzən müxtəlif 
süjetlər əsasında qurulur, bəzi hallarda isə eyni süjetin variantlaşması şəklində 
özünü göstərir. Biz örnəkləri gözdən keçirərkən müxtəlif variantlaşma 
xüsusiyyətlərini aşkar edirik. Kipr türklərinə məxsus bir  örnəkdə Ay günah iş 
görür, Dəniz onu cəzalandırmaq məqsədilə yerdən palçıq götürüb onun üzünə atır, 
Ayın üzündə ləkə yaranır. Bir çox örnəklərdə fiziki təsirlə ləkənin yaranmasını 
şərtləndirən Günəşdir. Ancaq bu örnəkdə Günəş personajını Dəniz personajı əvəz 
edir (O.Yorğancıoğlu. Kıprıs Türk folkloru). 

Azərbaycan türklərinə xas örnəklərin birində Ay Günəşin oğludur. Günəş 
dəcəllik etdiyi üçün oğlunu cəzalandırır. İkinci örnəkdə onlar sevgilidirlər. Günəş 

 
1 AMEA Folklor İnstitutu Türk xalqları folkloru şöbəsinin böyük elmi işçisi, filologiya 
üzrə fəlsəfə doktoru Elnarə Hüseynqızı – Əmirli. E-mail: elnara.amirli@mail.ru; 
elnaramirli@gmail.com 

sevgilisinin gözəlliyini qısqanır və xalını qoparıb ona verməsini istəyir, nəticədə 
Ayın üzü qanla dolur və ləkə ortaya çıxır. Ş.İbrayev arxivinə aid olan bir şifahi 
örnəkdə də variantlaşma bu şəkildə gedir: Ay və Günəş iki əkiz bacıdır. Günəş 
qısqanıb bacısının üzünü cırmaqlamışdır. Başqırd türklərinə xas bir örnəkdə Ayın 
üzündəki ləkə ögey ana zülmündən əziyyət çəkən bir qızın şəklidir. Ay işığında 
qız ögey ananın tapşırığına görə su gətirməyə getmiş, yalvarış edib xilas olmaq 
istəmiş, Ay və ulduzlar onu göyə çıxarmışlar (Başqort Xalıq İjadı, 2-ci cild). Eyni 
mənbədən olan ikinci örnəkdə də qızın Ayın üzündəki ləkəyə çevrilməsinə səbəb 
ögey ana zülmüdür. Ay və Günəş haqqında təsəvvürlərin ümumi mənzərəsini 
təsvir etmək üçün bu tipli nümunələrin sayını çoxaltmaq mümkündür. 

Düşünürük ki, kosmoqonik təsəvvürlərin bir hissəsi olan Ay və Günəşin 
yaranışı haqqında digər türk xalqlarına xas şifahi örnəklərin Azərbaycan 
türkcəsinə uyğunlaşdırılması bu yöndə tədqiqat aparan araşdırıcıların işini xeyli 
asanlaşdıracaq.  

 Fil.ü.f.d Elnarə Əmirli 
 

AY VƏ GÜNƏŞ 
Ay Dədə (Kipr türkləri) 

Yaşlı insanların dediyinə görə, əvvəllər dəniz pis işlərlə məşğul imiş. Ay 
Dədə bunu görmüşdür. Dəniz bunu hiss edəndə ortada bir səbəb olmadan, hətta 
Ay Dədə bir söz deməmiş günahını ört-basdır etməyə çalışmış, bəzi sözlər 
söyləmişdir. Ay Dədə onun bu vəziyyətinə gülmüşdür. Dəniz qəzəblənib yerdən 
palçıq götürmüş və Ayın üzünə atmışdır. Beləliklə, bütöv Aydan əvvəl və sonra 
görünən bu ləkə həmin palçıq imiş. Bir qoca əlində kürək həmin palçığı atmağa 
çalışmış, davamlı atdığı halda, heç cür bitirə bilməmişdir. 

O.Yorğancıoğlu. Kıprıs Türk Folkloru. 
Duydum, Gördüm, Yazdım, Genişletilmiş İkinci Baskı; 

Türk dünyası edebiyyat metinleri anlolojisi.  
Atatürk Kültür merkezi başkanlığı yayınları, cilt 1, 2001, s. 93 

 
Aydakı ləkələr (Qaraçay variantı) 

Ata-babalarımızın qədim inanclarına görə, Aydakı dumana bənzər qara 
xallar – ləkələr Ayın gözətçiləriymiş. Onların adları Adilbay və Başılbay imiş. 
Onlar Ayı Celmavuzdan (Ayı udmağa çalışan canavar) qoruyurlar. 

                                    A.Soltan, Karaçay Halkını Er Bergen Comakları, 
Türk dünyası edebiyyat metinleri anlolojisi.  

Atatürk Kültür merkezi başkanlığı yayınları, cilt 1, 2001, s. 137  
 

Günəşlə dənizlər (Qaraçay variantı) 

Qədim dağ xalqının inancına görə, Günəş dənizin dibinə batır və istiliyi ilə 
dənizi qoruyur. Buna görə də dünyanı su basmır. Günəş dənizin dibinə bataraq 
dənizi qurutmasaydı, dünyanı su basacaqdı və dünyada həyat olmayacaqdı. 

A.Soltan, Karaçay Halkını Er Bergen Comakları; 
Türk dünyası edebiyyat metinleri anlolojisi.  

Atatürk Kültür merkezi başkanlığı yayınları, cilt 1, 2001, s. 137 
 

Ay haqqında (Qırğız variantı) 
Əvvəllər kainatda çox sayda Ay var imiş. Onların hər biri Yer üzünü görə 

bilmək arzusu ilə yaşayırmışlar, hər gün növbə ilə tək-tək çıxarmışlar. Digərləri 
isə tufan çocuğu oluncaya qədər (qiyamət olana qədər) Yer üzünü bir dəfə də 
olsun görmək üçün tələsirmişlər. 

                                                  ********* 
 Köykapdan Yer üzünə bir cadugər çıxmış, insanoğluna və bütün canlılara 

böyük təhlükələr yaratmağa başlamışdır. Yer üzündəkilərin dualarını Tanrı qəbul 
etmiş və həmin cadugəri Aya çıxarmışdır. Sonra qumla darını qarışdırıb onu 
ayırmağı əmr etmişdir. O, qumla darını ayırmağa çalışarkən qaranquş onu 
quyruğuyla qarışdırır, cadugər yenidən ayırırmış. 

Ayın üzündə bizə görünən qaraltı çinar ağacına bağlanaraq qum ilə darını 
ayırmağa çalışan həmin cadugərin qaraltısıymış. 

                                                  ********* 
Qədim zamanlarda Yer üzündə anadan-atadan yetim olan bir qız 

yaşayırmış. Qız o qədər gözəl imiş ki, Ay da, Günəş də ona aşiq olubmuş. O 
zaman Günəş daha qüvvətli olduğuna görə öz nurunu salıb qızı özünə cəlb 
edərkən Ay yalvarıb qızı ondan alır. Yaxşı baxsaq, görərik ki, Ayın üzündəki 
qaraltı dirəyə vedrələrini asıb gedən bir qıza bənzəyir. 

                                                         K.Kırbaşev və A.Akmataliyev arxivi; 
Türk dünyası edebiyyat metinleri anlolojisi.  

Atatürk Kültür merkezi başkanlığı yayınları, cilt 1, 2001, s. 141 
 

Ay ilə Günəş (Qırğız variantı) 
Ayla Günəş əkiz kimi dünyaya gəlmiş, birlikdə böyümüş, çox gözəl iki 

bacı imiş. Qısqanclıqdan Günəş Ayın yanağını cırmaqlamış, ikisinin arasında 
düşmənçilik başlamışdır. İndiyə qədər Ayın cırmaqlanmış yanağında bu ləkələr 
qalmaqdadır. Ay qisas almaq üçün Günəşə yaxınlaşanda onun təkrar cırmaq 
atmasından çəkinir, cırmaq izləri düşən qara ləkəli üzünü gizlədib örtməyə 
çalışırmış. O, Günəşdən uzaqlaşanda isə gözəl üzünü çəkinmədən Günəşə 
göstərir, onun diqqətini çəkmək istəyirmiş.  

Ş.İbrayev arxivi; 
Türk dünyası edebiyyat metinleri anlolojisi.  

Atatürk Kültür merkezi başkanlığı yayınları, cilt 1, 2001, s. 207 
 

Ay ilə Günəş (Qazax variantı) 
Yer üzünü yaradan Ay ilə Günəş bir-biri ilə qovuşa bilməyən sevgililər 

olmuşlar: Ay gözəl bir qız, Günəş də onun nişanlısı imiş. 
Yer ilə Göy yaradılıb, qaranlıq ilə aydınlıq, gündüzlə gecə bir-birindən 

ayrıldığı zaman əvvəlcə Günəş doğmuş və gündüzə sahib olmuşdur. Ondan sonra 
Ay çıxmış, onun da payına gecə düşmüşdür. Gündüzlə gecə hər zaman  bir-birini 
qovalayarmış. Onların yeri-yurdu heç vaxt bir-birinə yaxın olmazmış. Buna görə 
də iki aşiq – Ay və Günəş sevgi həsrətiylə qovuşmaq istəyir, ancaq nə qədər bir-
birini axtarsalar da, hec cür qovuşa bilməzmişlər. Buna baxmayaraq Ay ilə Günəş 
nə vaxtsa qovuşacaqlarına inanarmşlar. Bəzən işıq saçıb gülümsər, bəzən isə 
üzülüb qaşlarını çatarmışlar. 

Günəşin gözünü, Ayın üzünü örtən qara bulud onların üzüntüləri və 
dərdləri, yağan yağmur da həsrətdən sel olub axan göz yaşlarıdır. 

Sevginin sevinc və üzüntüləri xüsusilə də gözəl Ayı çox təsirləndirmiş, 
onu qəmgin etmişdir. O, hər ay ümidlə dolub, hüzünlə solar. Günəşin qovuşma 
arzusu və ümidi ilə gün keçdikcə daha da gözəlləşən Ay ayın on beşində (bir ayın 
on beşinci günü) parlayaraq doğudan çıxarkən batan Günəşin solan şölələrini, 
şəfəqini görür. Keçən axşam Ayın doğduğu yerə güvey (Ayın nişanlısı) ertəsi gün 
dan ağaranda Günəş gəlir. Amma Ayın obası çoxdan uzağa köçüb getmişdir. 
Beləcə arzu (xəyal) ilə həsrət, ümid ilə peşmanlıq, gündüz ilə gecə bir-birini əvəz 
edərlər.….  

Həsrətlə saralıb solan Ay bir çubuq kimi əyilir. Hətta onun parlaq üzündə 
qocalıq əlamətləri də yaranmışdır. 

                                                                    Ş.İbrayev arxivi; 
Türk dünyası edebiyyat metinleri anlolojisi.  

Atatürk Kültür merkezi başkanlığı yayınları, cilt 1, 2001, s. 203 
  
 

Ay və Ural dağlarının yaranışı (Başqırd variantı) 
Çox qədim zamanlarda Göy üzündə iki Günəş var imiş. Onlar fasiləsiz 

olaraq ətrafı öz nurları ilə aydınlaşdırırmışlar. İnsanlar bu vəziyyətdən narahat 
olmuşlar. Gün işığında yata bilməyən bir varlı adam demiş: 

- Kim bu iki Günəşdən birini vurub salacaqsa, ona qızımı və sərvətimin 
yarısını verəcəm. 
Hər tərəfə atlılar yola salmış, məktub, soraq göndərmişdir. Zəngin adamın 

çağırışını hər kəs duymuşdur. Sonra onun yaylasına oxçular, nişançılar 
toplanmağa başlamışdır. Çoxlu oxlar vurmuşlar, ancaq Günəşləri vura 
bilməmişlər.  

- Sizin nişançı adınız batsın! - deyib onları geri yollamışdır. 
Nəhayət, Ural adında bir batır da gücünü sınamağa gəlmişdir. Buynuzdan 

düzəldilmiş yayına incə tirini taxmış, almaz oxunu yerləşdirmiş, qulacını gərərək 
çəkmiş və buraxmışdır, “dank” deyə bir səs gəlmişdir. Bu səsdən dağlar lərzəyə 
gəlmiş, axan sular durulmuşdur. Almaz ox Göyə uçmuşdur. Uçaraq gözlərdən 
itmiş və Günəşlərdən birinə dəyərək onu tən ortasından deşib keçmişdir. 

- Ay! 
- Ay, deyib səs çıxartmışdır bütün yayla xalqı. 

 Parçalanmış Günəşin bir hissəsi Göydə qalmış, digər hissəsi isə Yerə 
düşmüş və yeraltı sərvətlə dolu bir dağa çevrilmişdir. Parçalandıqdan sonra bu 
Günəşin işığı azalmışdır. O zamandan bəri insanlar gecələri yatıb dincəlməyə, 
Günəş işığında isə güc toplayıb işləməyə adət etmişlər. 

Ox dəyərkən “Ay” deyib qışqırdıqları üçün Göy üzündəki yarımçıq 
Günəşi Ay adlandırmağa başlamışlar. Günəşin digər yarısından yaranmış dağa isə 
nişançı Uralın adını vermişlər. 

Başqort Xalıq İjadı, 2. Cild; 
Türk dünyası edebiyyat metinleri anlolojisi.  

Atatürk Kültür merkezi başkanlığı yayınları, cilt 1, 2001, s. 409 
 

Aydakı iki canavar (Başqırd variantı) 
Qədim zamanlarda bu diyarda adam soyundan kimsə yox imiş. Dağlar-

daşlar arasında ancaq heyvanlar gəzərmişlər. Sonra bir yaşlı gəlmiş. Heyvanlar 
təəccüblənib soruşmuşlar: 

-Niyə gəldin? 
Yaşlı demiş: 
  - Siçanı pişik tutar, çam balığını durna balığı udar, heyvanı heyvan 

qovalar, insanı insan qırar (yox edər). Sakit bir yer tapmaq üçün gəldim. 
Qoca bu torpaqlarda uzun illər ömür sürmüşdü. Bir gün həmin qoca 

yuyunmaq üçün çaya enərkən sudan bir Alabalıq çıxmışdır. 
Alabalıq demiş: 
-  Məni durna balığı yemək istəyir, harda gizlənim? 
- Dağlı-daşlı çaya köç, durna balığı soyuğa çıxmaz. 
Balıq yaşlı adamın dediyini etmişdir. 
Balıq başqa bir vaxt dağa çıxarkən qarşısına bir ala-bula (or: çalı) xoruz 

çıxmış və demiş. 
          -Hara gedim mən, qardaş? Qartal məni vurmaq istəyir. 

Yaşlı adam: 
- Meşəyə qaç! Qartal ancaq dağda uçar. 
Çalı xoruzu da elə etmişdir. Meşəyə gedib sakitləşmiş və yatmışdır. 
Üçüncü dəfə çəmənlikdə gəzərkən iki cüyürə rast gəlmişdir. 

Onlar qocaya demiş: 
- Qardaş, qurd bizi qovalayır, qurtar bizi. 
Yaşlı adam demiş: 
- Növbə ilə gedin. 
Onlar demiş: 
- Birimiz qaçanda digərimiz geridə qalırıq. 
Yaşlı adam: 
- Mən sizi bir-birinizə bağlayıb göndərəcəm. 
Yaşlı adam dediyi kimi də eləmiş. Cüyürləri arxadan bir-birinə bağlamış 

və demiş: 
- Biriniz qaçanda digəriniz dincələr, yorulanda isə arxanıza dönüb davam 

edərsiniz. 
Qurd onları qovalamaqda davam etmiş, onlar qaçmışlar. Qurd qovmuş, 

onlar qocanın dediyi kimi növbələşmişlər. Cüyürlər gedə-gedə dağın təpəsinə 
çatmışlar. 

Yuxarıdakı demiş: 
- Atla o biri dağa. 
Qaça-qaça gələn cüyür dağa tullanmaq istəyəndə Aya tullanmış. Onları 

qovan qurd da atlamaq istəyərkən Ayın üzünə düşmüşdür. 
Bu səbəbdən də Ayın üzündə bu iki canlının şəkli qalmışdır. Onlar 

davamlı olaraq bir-birini qovmuşlar. Ancaq qovan heç vaxt cüyürlərə 
çatmamışdır. Səbəbi odur ki, öndəkinin ayaqları səkkiz dənədir: dördü ilə qaçır, 
dördü də arxasında dincəlir. Yorulmağa başlayanda arxaya dönüb digər dörd 
ayağı ilə yenə qaçarmış. 

Başqort Xalıq İjadı, 2. Cild; 
Türk dünyası edebiyyat metinleri anlolojisi. 

 Atatürk Kültür merkezi başkanlığı yayınları, cilt 1, 2001, s. 411 
 

Aydakı qız (Başqırd variantı) 
Bir yetim qız var imiş. Ögey anası onu Ay işığında suya göndərmişdir. O 

da ağlaya-ağlaya getmişdir. 
O, gedərkən bu sözləri mızıldanırmış: 
- Ay anacan, alsana, 

          Ay anacan, alsana. 
Bu qızı görən Ay və ulduz yerə enib onu göyə çıxarmışlar. Elə həmin 

vaxtdan hamı “bax, Ayda qütb qızı var (or: saka sırıklı kız)” demiş. 
Başqort Xalıq İjadı, 2. Cild; 

Türk dünyası edebiyyat metinleri anlolojisi.  
Atatürk Kültür merkezi başkanlığı yayınları, cilt 1, 2001, s. 413 

Ay və Zöhrə (Başqırd variantı) 

Qədim zamanlarda bir qız var imiş. O kiçik olanda anası ölmüşdür. Atası 
ögey ana gətirmişdir. Ögey ana qızın gününü qara etmişdir: döymüş, söymüş, ağır 
işlər gördürmüşdür. 

Bir gün axşam ögey ana qıza su gətirməyi əmr etmişdir: 
- Sabaha qədər bu dolçanı doldurmalısan. Əgər doldurmasan, başını 

bədənindən üzərəm. 

Özü də dolçanın dibini deşmişdir. 
Zöhrə gecə səhərə qədər su daşımış, ancaq dolçadakı su çoxalmamışdır. 

Ağır dolçanı (or: saka sırığı) qaldırmaqdan çiyinləri yorulmuş, beli bükülmüşdür. 
Göyün üzündə ancaq Ay var imiş. Zöhrə Aya baxaraq demiş: 

- Ey Ayım! Kaş ki halımı bilib xilas edərdin məni. 

Ay sakitcə baxırmış. 
Zöhrə yenə yalvarmağa davam etmiş: 
- Al məni öz yanına! 

Bu vaxt Ay aydınlaşmış, nurunu uzadaraq Zöhrəni yanına almışdır. Elə o 
vaxtdan da Ayın üzündə çiynində dolça olan bir qız şəkli var. 

Başqort Xalıq İjadı, 2. Cild; 
Türk dünyası edebiyyat metinleri anlolojisi.  

Atatürk Kültür merkezi başkanlığı yayınları, cilt 1, 2001, s. 457 
 

Günəş, Ay və ulduzlar (Çuvaş variantı) 
Qədim zamanlarda Göyün üzü hündür insanların başına dəyərmiş. Bəzi 

insanlar üçün Göyün üzü örtük (or:qalpaq) kimiymiş. İnsanlar tez-tez öz 
əşyalarını Göyün üzünə çıxarırmışlar. Ona görə də gecə düşməzmiş. Təbiət daima 
eyni vəziyyətdə imiş. İnsan az, torpaq çox imiş. 

Bir qadınla əri varmış. Onlar bir-birlərini çox sevər və daim işləyərmişlər. 
Hava aydınlaşanda işə gedər, yorulunca evə qayıdarmışlar. Kefləri kök, damaqları 
çağ imiş. Mal-mülkləri getdikcə çoxalırmış. İşdən qayıdanda onlar yemək 
bişirirmişlər. Əri qarabaşağı döyərək qabığından ayırmış və sıyıq hazırlamış, 
xanımı isə ocağı yandırıb sıyığa digər ərzaqları əlavə edərmiş. Birlikdə sıyığı 
bişirirmişlər. 

Bir dəfə onlar işləyərkən həddindən artıq acmış, taqətdən düşmüşlər. Ər 
qarabaşaq arıtlamış, xanım isə bir yağlı toyuq tutaraq ocaqda yolmağa 
başlamışdır. Yanğın olacağından qorxan qadın ocaqdakı atəşi kürəklə götürərək: 
“Şeytan səni götürsün!”, – deyib göyə doğru sovurmuşdur. Əri qısa boylu 
olduğundan qarabaşaq döyməyə mane olduğu üçün əsəbləşib: “Bu Şeytan Göy 



Dədə Qorqud ● 2023/ I  ● ISSN 2309-7949. __________________________________ 179 
 

yoluyla getsəydi…”, – deyərək həvəngdəstənin dəyənəyi ilə Göyə sərt bir şəkildə 
vurmuşdur. 

Həmin vaxt parıldayıb yanan atəşlə Göy yuxarıya doğru qalxmağa 
başlamışdır. Əri bunu görəndə xanımına əmr etmişdir ki, közlü odunu yuxarı 
sovursun. Xanım közlü odunu götürüb sovurmuş, sonra da ocaqdakı digər közləri 
də götürüb onun arxasınca Göyə atmışdır. 

Beləliklə, Göy üzündə Günəş, Ay və ulduzlar yaranmışdır. Göyə baxsan 
görərsən ki, Günəş mütəmadi olaraq yanır, Ay közlənmiş odun kimi, ulduzlar da 
yanan kömür kimi işıldayır. 

M.Yılmaz arxivi; 
Türk dünyası edebiyyat metinleri anlolojisi.  

Atatürk Kültür merkezi başkanlığı yayınları, cilt 1, 2001, s. 487 
 

Günəşlə Ay (Çuvaş variantı) 
Əvvəllər Günəşlə Ay birlikdə yaşamışlar. Biri hara getsə, digəri də dalınca 

gedərmiş. Onlar dünyaya işıq və istilik verirmişlər. Bir acgözlü odun, çıl-çırpı 
yığını (or:hopur) varmış. O, istiliklə işığı qısqanır, onların canlıları sevindirməsinə 
paxıllıq edirmiş. Buna görə də Günəşlə Aya qəzəbləşmiş və onları ayırmağa qərar 
vermişdir. 

Sonra bir gün öz tərəfdarlarını toplamış və Ayı ələ keçirmiş, Günəş 
batmadan sərbəst buraxmışdır. Bundan sonra Ay Günəşə görünməyə utanmış: 
Günəş çıxanda batmış, Günəş batanda çıxmışdır. O zamandan bəri Günəşlə Ay 
ayrı-ayrı gəzmişlər.  

M.Yılmaz arxivi; 
Türk dünyası edebiyyat metinleri anlolojisi.  

Atatürk Kültür merkezi başkanlığı yayınları, cilt 1, 2001, s. 489 
 

Ay (Çuvaş variantı) 
Deyilənə görə, Ay Günəşdən böyükdür. O, dörd xırman böyüklüyündə 

imiş. Ay Günəş kimi yandırıcı deyilmiş. Ay ildə on iki dəfə çıxar, on iki dəfə 
batarmış. Təzə ay, səkkizinci ay, doqquzuncu ay, yarım ay, bütöv ay, köhnə ay 
demişlər. Bunların hamısını çox yaxşı bilmək lazımdır. Bir iş təzə ayda görülərsə, 
köhnə ayda görülməz. Bəzi işlər təzə ayda edilməz, köhnə ayda başlar. Əkin 
əkmək, təmizlik etmək, yağışın yağıb-yağmayacağı, küləyin əsib-əsməyəcəyi bu 
ayın vəziyyətinə bağlıdır, – deyirlər. Çuvaşlar ayı hesablayarkən dörd həftə 
hesablayırlar və əlli iki həftə olur. Bunu da on iki ay olaraq hesablayırlar. Ayın 
edəcəkləri bu dörd həftə arasında baş verir. 

Ay hesabıyla hesablasaq, il tam on iki ay və bir həftədir. 
Ay palçıq yeyirmiş, ona görə də tikanlı quşarmudu rəsmi çəkərək ona 

atarlar. 

M.Yılmaz arxivi; 
Türk dünyası edebiyyat metinleri anlolojisi.  

Atatürk Kültür merkezi başkanlığı yayınları, cilt 1, 2001, s. 489 
 

Ayın üzündəki qız (Çuvaş variantı) 
Qədim zamanlarda bir qız varmış. Ögey anası pis bir insanla birlikdə ona 

qurğu qurmuş və onu suya göndərmişdir. Qız suya ağlaya-ağlaya gedirmiş. Suya 
çatanda pis adam onu ələ keçirəcəkmiş. Qız demiş: 

- Ey Ay və Günəş! Pis adama ərə getmək istəmirəm, siz məni 
yanınıza aparın! 

Tanrı onun duasını eşidib dolçası və əşyaları ilə birlikdə Aya çıxarmışdır. 
       M.Yılmaz arxivi; 

Türk dünyası edebiyyat metinleri anlolojisi.  
Atatürk Kültür merkezi başkanlığı yayınları, cilt 1, 2001, s. 489 

 
Ay ilə Gün  (Özbək variantı) 

Bir zamanlar Ayla Gün ər-arvad imiş. Onlar evli olduqları üçün çox 
xoşbəxt imişlər. Hər işi, tədarükü, insanlara xidməti birlikdə edərmişlər. Günəş 
gündüzlər yatağından çıxıb insanları ehtiyac içində görəndə onlara işıq, istilik 
göndərərmiş. Buna görə də axşamlar evinə yorğun-arğın qayıdarmış. Günəş evinə 
qayıdanda Ay bişirdiyi yeməkləri onun qarşısına qoyar, onu yedirdib-içirtdikdən 
sonra çıxıb gedərmiş. Qaranlıq düşəndə insanlar bir-birini görə bilməzmişlər. 
Buna görə də Ay da gecələri evdən çıxıb işıq salar, ətrafı aydınladar, insanların 
işlərini asanlaşdırarmış. Günlə Ay bu şəkildə ömür-gün sürərmişlər. 

Gün keçmiş, ay dolanmış, sonunda Ayla Günün övladları olmuş, adını 
Ulduz qoymuşlar. Sonra bir uşaq iki, iki uşaq üç, üç uşaq dörd olmuşlar. Beləliklə, 
get-gedə çoxalmışlar. O qədər çoxalmışlar ki, saysan say çatmaz, çağırsan söz 
çatmaz. 

Bir gün nə baş vermişsə, ər-arvad savaşmışlar. Gün və Ay bir-birinə  
qəzəblənmişlər. Olan isə uşaqlara olmuşdur. Günəş evdən çıxıb getmişdir. Anaları 
Aymama yuxuya gedəndə Günəş uşaqlardan birini götürməyə çalışmışdır. Ay, 
bunu başa düşüb ulduzu yanına çəkmişdir. “Ulduz uçdu, Ay tutdu” ifadəsi elə o 
vaxtdan qalmışdır. 

İndi Ay yuxuya gedəndə Günəş uşaqları qaçırtmaq istəmişdir. Ay da 
oyanıb gedib uşaqları geri almışdır. Gündüzlər isə onları heç göstərməz və ortaya 
çıxarmazmış. 

Melik Muvadov-Muharrem Şeyhova, a.g.e. s. 4-5; 
Metin Ergun, Türk dünyası efsanelerinde deyişme motifi, II cilt, metinler, s.525 

Ay ilə Şirin (Özbək variantı) 
Şirin o qədər gözəl bir qızmış ki, böyüyüb gəlinlik çağına çatanda 

gözəlliyi bütün aləmə səs salmışdır. O zamanlar insanlar Ayı dünyanın ən gözəl 
qızı sayarmışlar. Həmişə “gözəllikdə tayı-bərabəri yoxdur”, –  deyib Ayı tərif 
edərmişlər. Şirin böyüyüb gündən-günə daha da gözəlləşəndə artıq Ayı yox, Şirini 
tərif etməyə başlamışlar. Ay Şirini qısqanıb demiş: 

“Madam ki, mən varkən, Şirini öyürlər, o zaman biz də gözəlliyimizi 
müqaysə edib ölçək, mənim kim, Şirinin kim olduğunu hər kəs görsün”. 

Şirini yanına çağırıb demiş: 
Sən kim, mən kim? Hər kəs səndən danışır, gözəlliyinin şöhrəti aləmə 

yayılıb. Gəl tərəziyə çıxıb gözəlliyimizi ölçək. Kimin daha gözəl olduğu tərəzidə 
bəlli olacaq. Şirin utanaraq demiş: 

“Gözəllikdə siz daha üstünsünüz. Bu savaşdan əl çəkin, məni 
utandırmayın, mən gözəllik davasında deyiləm”. 

Ay çox qəzəblənmiş və demiş: 
Əgər sən gözəllik davası etməsən, insanlar elə biləcəklər ki, sən məndən 

daha gözəlsən. Bu tərəziyə çıxıb yarışmasaq, olmaz! 
Sonra Ay Şirini zorla tərəzinin yanına gətirmişdir. Bütün camaat yarışı 

seyr etməyə toplanmışdır. Ay məğrur duruşla: 
“Bu Şirin, bu da mən! Gözəllikdə kimin daha üstün olduğunu özünüz 

görürsünüz, - deyib yellənə-yellənə gedərək tərəzinin bir gözünə oturmuşdur. 
Şirin utanaraq çarəsiz halda sağ ayağını “Bismillah” deyib tərəzinin boş gözünə 
qoymuş. Şirin ayağını qoyar-qoymaz tərəzinin digər gözündəki Ay Göyün üzünə 
uçmuşdur. Ay utandığı üçün bir daha Yer üzünə qayıtmamışdır. Elə o vaxdan da 
Ay Göyün üzündə qalmışdır. 

U.Cumanazanov, Tarih, Efsane ve Din, Taşkent, 1990, 45-46; Cörayev, 
a.g.e. 14Metin Ergun, Türk dünyası efsanelerinde deyişme motifi, II cilt, metinler, 

s. 526, 554 
 

Ay, Günəş və ulduzun meydana gəlişi (Özbək variantı) 
Biri varmış, biri yoxmuş, əvvəl zaman içində bir məmləkətdə üç bacı 

varmış. Onların üçü də çox gözəl və mehriban imiş. Bu ailəyə hər kəs həsəd 
aparırmış. 

Bir gün bu qızların evinə qorxunc bir aslan gəlmiş və bağıraraq qızlardan 
soruşmuş: 

“Sizin hansınız mənim arvadım olmağa razısınız?” 
Qızlar qorxu içində həyətə qaçmış və böyük bir ağaca dırmaşmışlar. Aslan 

da həmin ağaca çıxmağa cəhd etmiş: yarıya kimi çıxmış, sonra sürüşüb yerə 
düşmüşdür. Bunu görən böyük qız demiş: 

“Ey aslan, sənə kim “heyvanların padşahı” adını vermişdir? Sənin ağlın 
yoxdurmu? Evdən bir qab yağ gətirib ağaca sürtsən, rahatca çıxa bilərsən” 

Aslan böyük bacının nəsihətinə əməl etmiş, ağacın üstü daha da sürüşkən 
olduğu üçün çıxa bilməmişdir. Bunu görən aslan ağacı dişləri ilə parçalamaq 
istəmiş, ancaq dişləri qırılmışdır. Ortancı qız aslana demiş: 

“Özünü niyə yorursan, aslancan!? Evdən balta gətirib pillələr düzəltsən, 
rahat çıxa bilərsən”. 

Bu sözləri eşidən aslan tez evə gedib balta gətirmiş, ağacın üzərində 
pillələr düzəltmişdir. Qızlar aslanın dırmanıb onlara çatacağını görəndə ağacın 
təpəsinə doğru çıxmışlar. Nəhayət, çinarın ucuna qədər çıxmışlar. Aslan da 
onların arxasınca çıxıb yaxınlaşmış. Kiçik qız bu vəziyyətdən qurtulmaq üçün 
əllərini Allaha açıb dua edib yalvarmış: 

“Ey ulu Tanrım! Bu vəhşi heyvana əsir olmaqdansa, bizi dərgahına çıxart! 
Elə həmin vaxt Göy üzündən iplə bağlanmış böyük bir qazan enmiş. 

Qızlar Tanrıya şükr edib qazanın içinə girmişlər. İp çəkilmiş və qazan Göyün 
üzünə doğru uçmuşlar. Bunu görən aslan qızlardan ayrılmaq istəmədiyi üçün tez 
Tanrıya dua etmişdir. Bir az sonra Göy üzündən çürük iplə bağlanmış bir ləyən 
enmişdir. Aslan bir çarəsini tapıb ləyənə oturmuş və qızların arxasınca Göy üzünə 
çıxmışdır. Yarı yolda çürük ip qopmuş, aslan ləyənlə birlikdə yerə düşüb 
parçalanmışdır. Üç bacı isə rahat bir şəkildə Göyün üzünə çıxmışlar. Tanrı qızları 
dərgahına çağırıb demiş: 

“Mən sizin dualarınızı qəbul edib sizi aslanın əlindən xilas etdim. İndi siz 
mənə xidmət etməyə hazırsınızmı? 

Qızlar demiş: 
“Baş üstünə! Əlbəttə!” 
Tanrı böyük qıza baxaraq demiş: 
“Sən Günəş ol, işığınla bütün Yer üzündəki insanlara həyat bəxş et, 

gündüzlər onlara istilik ver!” 
Böyük qız Tanrının dediyini edib Günəşə çevrilmiş və gündüzlər işıq saçıb 

Yer üzünü isitməyə başlamışdır. 
Tanrı ortancıl qıza demiş: 
“Sən də Ay olub gecələr Yer üzündəki insanlarla dost ol, onların yollarını 

aydınlaşdır!” Tanrı bunu deyib ortancıl qızı Aya çevirmişdir. 
Növbə kiçik qıza gəlincə Tanrı demiş: 
“Sən də kiçik ulduz olub Ayın yanında gəz. Tanrı bunu deyib kiçik qızı da 

ulduza çevirmişdir. 
Mamaktul Cörayev, Özbek Esatirleri ve Efsaneleri, Taşkent, 1991, 1-2; 

Metin Ergun, Türk dünyası efsanelerinde deyişme motifi, II cilt, metinler, s.528 

Günəş ilə Aygül (Özbək variantı) 
Əvvəl zaman içində Kuyaş (Günəş) adlı bir gənc Aygül adlı bir qızı 

sevərmiş. Aygül padşahın qızı olduğu üçün babası gözünün ağı-qarası tək qızını 
kasıb bir oğlana vermək istəmirmiş. Kuyaş elçilərini göndərərkən padşah onları 
qovmuş və adamlarına əmr etmişdir ki, bu iki gənci bir-birindən ayırsınlar. 

Xidmətçilər padşahın əmrini yerinə yetirərək Kuyaşı tutub sıldırım 
dağların arxasına atmışlar. Bunu duyan Aygül şər qarışanda evdən qaçıb getmiş 
və göy üzünə çıxıb gizlənmişdir. Kuyaş sevgilisini tapıb qovuşmaq üçün qarşısına 
çıxan bütün əngəlləri darmadağın etməyə qadir imiş. Buna görə də zəncirləri 
parçalayıb atmış və var-gücünü səfərbər edərək dağın arxasından xilas ola 
bilmişdir. Aygülün göyə doğru getdiyini oyrənəndə o da göyə doğru hərəkət 
etmişdir. Günəş hər gün səhərdən axşama kimi sevgilisini axtarır, tapa bilməyəndə 
də qəlbi yaralı halda yenə dağların arxasına çəkilirmiş. Aygül isə Kuyaşı (Günəşi) 
axtarmaq üçün gecə səhərə kimi göy üzündə gəzərmiş. Ancaq onlar heç vaxt bir-
birlərinə qovuşmazmışlar. 

Cörayev, age 9; 
   Metin Ergun, Türk dünyası efsanelerinde deyişme motifi, II cilt, metinler, s. 545 

 
Ögey anadan qaçan qız (Özbək variantı) 

Deyilənə görə, Ayqız adlı bir qızın ögey anası varmış. O qadın həm ögey 
olduğu, həm də çox gözəl olduğu üçün Ayqızı sevməz, qısqanar, ona pis davranar, 
müxtəlif bəhanələr taparaq onu döyər, söyər, işgəncə edərmiş. 

Günlərin bir günü ögey anayla Ayqız bir səbəblə savaşmışlar. Ayqızın 
gözəlliyini qısqanan ögey ana kir bezini (kirli əskini) onun üzünə atmış, çarəsiz 
qızın üzü ləkələnmişdir. Bu işgəncəyə dözə bilməyən Ayqız evdən qaçıb bir dağa 
çıxmış və demiş: 

“Aşağı ensəm, yenə ögey anamın əsiri olacağam. Yerdə əzab-əziyyətlə 
yaşamaqdansa, göyün üzündə azad quş kimi yaşamaq daha yaxşıdır”, deyə 
fikirləşib uçub göy üzünə çıxmışdır. Ancaq o, düşündüyü kimi quşa deyil, əksinə, 
səmaya, göy üzünə aydınlıq gətirən Aya çevrilmişdir. 

Elə o vaxtdan bəri o qız göy üzündə yaşar, ögey anasından qorxduğu üçün 
gündüzlər yox, gecələr gəzməyə çıxar. O, indiyə qədər də ögey anadan 
qaçmaqdadır. 

Cörayev, s.11; 
  Metin Ergun, Türk dünyası efsanelerinde deyişme motifi, II cilt, metinler, s. 546 

 
Ay və qız (Qırğız variantı) 

Qədimdə yetim bir qız varmış. O hələ kiçik olanda anası və atası dünyadan 
köçmüşlər. 

Bir gün bu qızın yaşadığı evin üstü damır. Soyuqda nə edəcəyini bilməyən 
qız ağlaya-ağlaya çox zəngin olan əmisinin evinə gedir. Ancaq əmisi və onun 
arvadı çox daş ürəkli, xəsis, pis xislətli və zalım imişlər. Qız ora çatar-çatmaz ona 
ən ağır işləri gördürməyə başlamışlar. Qız səhərdən axşama işləyirmiş. 

Bir gün qız suya gedəndə bulağın donduğunu görür. Evə qayıdanda 
əmisinin arvadı insafsızcasına onunla dalaşır və deyir: 

“Su tapmasan, bu evə gəlmə!” 
Qız soyuqda çarəsiz halda gedib suyun buzunu sındırmış, su götürüb evə 

qayıdanda yolda yıxılmış, su yerə tökülmüş. Susuz qayıdan qızı əmisi və arvadı 
zalımcasına döymüşlər. Çarəsiz qız məcbur olub yenə suya getmiş. Suya çatanda 
artıq qaranlıq düşmüş. Qız çox üşümüş. Elə bu vaxt göy üzündə Ay görünmüş. 
Qız öz dərdini Aya danışmış, ağlayıb-sızlamış. Arzu-diləyini Aya söyləmiş: 

“Nə olar, məni yanına apar!” 
Ay qızın halına yanmış və demiş: 
“Qoy bu qızı özümlə birlikdə göyə götürüm. Gecələr çıxanda ulduzlardan 

başqa heç nə görmürəm. Bu qızı yanıma aparım, başımı qatsın”. Bu sözləri deyib 
Ay yerə enmiş və qızı yanına çəkmiş. Qız çox sevinmiş. Ay qızı bağrına basıb 
isitmiş. Gecə səhərə kimi dayanmadan söhbət etmişlər. 

Bir gün Ayla Gün qarşılaşmış. Gün Aydakı qızı görmüş və aparmış. Ay 
Günə yalvararaq demiş: 

“Sən səhərdən axşama qədər çox insan görürsən, mən isə ulduzlardan 
başqa heç nə görmürəm. Ona görə də qızı geri ver, mən onun sayəsində 
darıxmıram”. Gün Ayın sözünü eşidib qızı geri qaytarmış. Ay qızı möhkəm 
bağrına basmış, təşəkkür etmiş. Qızı axtarıb tapmadığı üçün Ay qaşlarını çatıb 
gözlərini bağlamış, bu vaxt Ay tutulması baş vermiş. Deyirlər ki, Ay nə qədər 
yaşasa, qız da o qədər yaşayacaq. 

Kırgız İlimler Akademisi, “Kolcazbalar” arşivi, inv. 628 (5266); 
Metin Ergun, Türk dünyası efsanelerinde deyişme motifi, II cilt, metinler, s. 576 
 

Aydakı qız (Qırğız variantı) 
Qədimdə yer üzündə ata-anasını itirib yetim qalan bir qız varmış. O, elə 

gözəl imiş ki, Ay görəndə gözü, Gün görəndə könlü düşərmiş. Bu vaxt Günəş 
Aydan daha güclü çıxaraq işığını-nurunu ətrafa yayıb qızı yanına çəkərkən Ay 
ondan izin istəyib qızı özü yanına almış. Deyilənə görə, qız Ayda özünə rahat bir 
yer tapıb indiyə qədər də orda rahat bir şəkildə yaşayır. Yaxşı baxanda Ayda iki 
dolçasını çiyninə asıb suya gedən qız görünür. Bəzən Ay qızı tapa bilmir və 
narahat olub qəzəblənir, deyirlər həmin vaxt Ay tutulur. 

Baycigidov, s. 35;  
    Metin Ergun, Türk dünyası efsanelerinde deyişme motifi, II cilt, metinler, s. 577 

Ayın üzündəki dağ (Qırğız variantı) 
Qədim zamanlarda kiçik bir qız varmış. Atası ögey olduğu üçün qıza çox 

pis davranır, qəddarlıq göstərirmiş. 
Soyuq bir qış günündə ögey ata qızı suya göndərir. 
“Get iki qab su doldur, gəl!” - deyib qabları əlinə vermiş. Qız su gətirməyə 

getmiş. Qalın geyinməsinə baxmayaraq yolda üşüyən qız çarəsiz qalıb arzu-
diləyini Aya söyləmiş, ağlayıb yalvarmış. Qızın göz yaşlarını görən Ayın qıza 
yazığı gəlmiş, ona əl uzatmış və yanına çəkib almış. Həmin gündən etibarən qız 
Ayda xoşbəxt bir halda yaşamağa başlamış. Deyirlər ki, Aydakı qaraltı o qızla 
sırığının izidir.  

Deyilənə görə, Aydakı o qızı görən hər hansı bir insan hamını 
heyrətləndirəcək bir gözəlliyə sahib olur. 

Tacikistan Cumhuriyyeti, Murgab rayonunda yaşayan Kırgızlardan M.R. 
Abdırazakovadan yapılan derleme; 

    Metin Ergun, Türk dünyası efsanelerinde deyişme motifi, II cilt, metinler, s. 577 
 

Ayın üzündəki şəklin sirri (Qazax variantı) 
Gecə yaxşı baxsaq, Ayın üzündə çiynində dolça olan insan şəkli görərik. 

Mən uşaq olarkən anam onun haqqında belə bir əfsanə söyləmişdi: 
Qədimdə bir yetim qız bir ağaya xidmətçilik edirmiş. Bir gün ağa bu qıza 

altında deşik olan bir su qabı (küp) verib demiş: 
“Bunu suyla doldur!” 
Bulaq çox uzaqda olduğu üçün qız iki dolça suyu gətirənə qədər su axıb 

getmiş. Qız sübhdən gecəyə kimi çalışmış, ancaq suyu doldura bilməmişdir. Qız 
Aya demiş: 

“Ey Ay, mən burada sızıldayıb işgəncə görürəm, Bunun əvəzinə məni çək 
yanına apar. 

Deyirlər ki, Ay bu yalvarışdan sonra qızı yanına çəkmişdir və həmin 
vaxtdan qız iki dolçasıyla birlikdə Ayda yaşamağa başlamışdır. 

Şığu Kazakstan Oblısı, Zaysan Avdanı, Karabulak Selosında duran 80 
yaşındakı Mekey Ayazbayevadan alınan derleme 

    Metin Ergun, Türk dünyası efsanelerinde deyişme motifi, II cilt, metinler, s. 615 
 

Ayın üzündəki qız şəkli (Qazax variantı) 
Ağaya xidmət edən yetim qız səhərdən axşama qədər işləyərək əldən 

düşürmüş. Zalım ağanın qıza yazığı gəlməz, ona mərhəmət etməzmiş. Zavallı qız 
gündüzlər işə od kimi girib axşamlar yorulub kül kimi çıxarmış. Qızın yorğun 
oladuğu vaxt ağa ona altı deşik olan küpü (su qabı) doldurmaq üçün çaydan su 
gətirməsini əmr etmiş. Qız nə qədər çalışsa da, iki dolça ilə bir neçə dəfə su 
gətirsə də, küp dolmazmış.  Bu vəziyyəti danışıb şikayət etmək istəsə də, ürəyini 

boşaltmağa heç kimi tapmazmış. Birdən gözü göyün üzündəki Aya sataşır. Qız 
Aya demiş: 

“Ey Ay! Belə xor görülüb zülmə məruz qalmaqdansa, məni yanına apar!”. 
Deyirlər ki, Ayın üzündəki ləkə o vaxtdan qalmışdır: çiynindən iki dolça 

asılmış həmin qızın şəklidir. 
Doğrudan da, Ay bütöv olanda (or: dolunay) onun üzündə çiynində su 

dolçası olan qıza bənzər qəribə bir şəkil vardır. 
Aktöbe Oblısı, Şalkar Avdanı, Sarbulak Sovhozundan Biğan 

Tavbayevadan yapılan derleme; 
  Metin Ergun, Türk dünyası efsanelerinde deyişme motifi, II cilt, metinler, s. 616 

 
Ay ilə Zöhrə (Başqırd variantı) 

Qədimdə bir qız varmış. Kiçik yaşlarında anası ölmüş. Atası ögey ana 
gətirmiş. Ögey ana qızın gününü qara etmiş. Döymüş, söymüş xətrinə dəymiş, ona 
gücü çatmayacaq işlər buyurmuş. 

Bir gecə ögey anası Zöhrəni su gətirməyə göndərmiş. 
“Sabaha kimi bu qazanı doldur!” - demiş. Sonra da qazanın altını deşmiş. 
Zöhrə gecə səhərə kimi su daşımış, ancaq qazana bir damcı da su 

dolmamış. Ağır çubuğu daşıdığı üçün çiyinləri ağrımış, beli ağırlıqdan əyilmiş, 
sonunda gücü-taqəti qalmayıb yıxılmış. 

Həmin gecə ətrafa səssizlik çökmüş. Ay göy üzündə sakit halda üzüb işıq 
saçırmış. Zöhrə Aya baxmış və demiş: 

“Ey Ay! Sən mənim halımı bilirsən. Məni bu zülmdən qurtar!” 
Ay etinasız qalmış, səsini çıxarmamışdır. Zöhrə ağlayaraq yenə 

yalvarmağa davam etmişdir: 
“Məni yanına apar, özünə qovuşdur!” 
Bu sözdən sonra Ay daha da işıqlanmış, nurunu ətrafa yayıb Zöhrəni alıb 

özünə qovuşdurmuş. 
Elə o vaxtdan bəri Ayın üzərində çiynində əsası olan bir qız şəkli görünür. 
           Fenuze Nazirşina, Başkort Halık İcadı-Rivayetter, Legendalar, Öfö, 

1980, 42; 
   Metin Ergun, Türk dünyası efsanelerinde deyişme motifi, II cilt, metinler, s. 683 

 

Ay və Ural dağları necə yaranmışdır? (Başqırd variantı) 
Qədim zamanlarda göydə iki günəş varmış. Bu iki günəş fasiləsiz olaraq 

yer üzünü işıqlandırır, hər tərəfi aydınlaşdırırmış. Həmin vaxt insanlar çox əziyyət 
çəkərmişlər. Bu fasiləsiz işıqdan yuxuya gedə bilməyən bir bəy demiş: 

- Kim bu iki Günəşdən birini vurarsa, qızımı və sərvətimi ona verəcəm. 

Bəyin adamları bu xəbəri əl çatan hər yerə yaymışlar. Ölkədə bəyin 
qərarının yayılmadığı yer qalmamış. 

Bu xəbərdən sonra bəyin malikanəsinin ətrafında ən qoçaq, ən usta 
nişançılar toplanmış. Bir çoxu göyə ox atmış, ancaq iki günəşdən birini də hədəf 
ala bilməmişlər. Bəy günəşləri vura bilməyən bir nişançıya: 

-Sizin bu ustalığınız, səriştəniz kimə lazımdır? – , demiş və onu evinə 
göndərmiş. Hələ öz bacarığını göstərməyən Ural adlı bir nişançı da varmış. Ural 
buynuzdan düzəldilmiş yayını götürmüş, qətranlı almaz oxunu ortaya qoymuş, 
sonra yayı elə çəkmişdir ki, səsi ətrafda əks-səda vermişdir. Bu səsdən dağlar 
parçalanmış, axar sular durmuşdur. Almaz ox göyün üzünə doğru uçaraq 
günəşlərdən birinə saplanmış, onu ikiyə parçalayaraq yoluna davam etmişdir. 
Bəyin köçündəkilər “ah, ah” deyə bağırmışlar. Günəşin bir parçası səmada qalmış, 
bir parçası yerə düşmüş, təbii sərvətlərlə dolu bir dağa çevrilmişdir. Günəş ikiyə 
bölünərək parıltısını, işığını itirmiş. O gündən sonra insanlar gecələr yatmağa, gün 
işığında işləməyə başlamışlar. Günəş parçalandığı vaxt “ay” deyib qışqırdıqları 
üçün günəşdən ayrılmış bir hissəyə Ay adı vermişlər. İkinci parçadan meydana 
gələn dağ isə ovçu Uralın şərəfinə Ural Tav adını almışdır. 
          Fenuze Nazirşina, Başkirskoye Narodnoye Tvorçestvo, Predaniya i 
Legendı, Ufa 1987, 31; 
Metin Ergun, Türk dünyası efsanelerinde deyişme motifi, II cilt, metinler, s.683 

 

Aydakı iki heyvan (Başqırd, İdil-ural variantı) 
Keçmişdə buralarda insan yaşamazmış. Dağlarda, daşlarda yalnız quşlar 

və heyvanlar yaşayarmış. Bir gün bura bir qoca kişi gəlmiş. Heyvanlar 
təəccüblənib soruşmuşlar: 

- Niyə gəldin? 
İxtiyar kişi demiş: 
- Siçanı pişiklər tutar, balığı, qırxayağı durnalar yeyər, heyvanı heyvan 

qovalar, insanı da insan məhv edər. Mən bura sakit bir yer axtarmağa gəldim. 
İxtiyar orda uzun illər yaşamış. Bir dəfə gölə gəlib yuyunmaq istəmiş. Bu 

vaxt göldən bir alabalıq çıxmış və demiş: 
“Ey baba! Məni durna balığı udmaq istəyir. Mən neyləyim, hara gedim ki, 

o məni yaxalaya bilməsin?!”  
Qoca demiş: 
“Dağlı-daşlı göllərə get. Durna balığı soyuq sulara girməz. Alabalıq onun 

dediyini etmiş. İxtiyar başqa bir gün dağa çıxmış. Bu səfər də qarşısına Sibir 
xoruzu çıxmış və demiş: 

Ey baba, bir qartal məni ovlamaq istəyir, mən hara gedim?” 
“Meşədə gizlən. Qartal yalnız yüksək dağlarda yaşar. Sibir xoruzu onu 

məsləhətinə əməl etmiş. Meşəyə gəlib rahat-rahat yuxuya getmiş. 
İxtiyar üçüncü dəfə çəmənlikdə gəzərkən iki cüyür (ceyran) ilə 

qarşılaşmış. Onlar həyəcanla demiş: 
“Baba, bizə kömək et! Qurd bizi qovalayır”. 
İxtiyar onlara da məsləhət vermiş: 
“Ayrı-ayrı, sıra ilə qaçın”. 
“O zaman birimiz qaçarkən birimiz geridə qalırıq”,  – demiş cüyürlər. 
İxtiyar: 
“Onda gəlin sizi bir-birinizə bağlayaq”, demiş və onları bir-birinə 

bağlamış. Sonra demiş: 
“Biriniz qaçarkən, digəriniz dincəlin. Kim yorulsa, o birinin beli üstünə 

çıxsın, beliüstdə yatsın”. 
Bu vaxt cüyürləri qovan qurd gəlib onlara yetişmiş. Ceyranlar qurda fürsət 

verməmiş, qurd qovduqca, onlar da növbələşərək qaçmışlar. Nəhayət, qaça-qaça 
gəlib yüksək bir dağa çıxmışlar. Üstdə olan ceyran digərinə demiş: 

“Qaç dağın başına tullan!” Qaçmaqda olan ceyran dağın başına atılmaq 
istəyərkən səhvən Aya çıxmışdır. Onları qovan qurd da onların arxasında atlanıb 
Aya çıxmışdır. 

Ayın üzündəki iki heyvan şəkli bu hadisədən qalmışdır. Deyirlər ki, onlar 
sonsuza qədər bir-birini qovacaqlar. Qovan heç vaxt qovduğuna yetişə bilməz. 
Niyə? Çünki qarşıda gedənin səkkiz ayağı var. Dördü qaçarkən dördü dincəlir. 
Yorulanlar belinə yatar, dincəlib təkrar qaçmağa başlar. 

Nazirşina, Rivayetter, Legendalar, 39; 
Metin Ergun, Türk dünyası efsanelerinde deyişme motifi, II cilt, metinler, s. 686 

 

Qız və Ay (Başqırd, İdil-ural variantı) 
Gözəl bir başqırd qızı aylı bir gecədə su gətirməyə getmiş. Sakit, hüzurlu 

bir gecə imiş. Ay o qədər parlaq və gözəl işıq saçırmış ki, qız heyran-heyran ona 
tamaşa etməyə başlamış. Qız “Ay necə də gözəldir”, – deyə düşünmüş. Gözəl Ay 
göy üzündən elə boylanırmış ki, sanki gülümsəyirmiş. 

Qız bu düşüncələrlə Aya yaxınlaşmış və su qabını doldurmuş. Sonra 
ətrafına baxmış. Sahildə qumun içində suyun yuyub təmizlədiyi bir sümük 
görmüş. Bu sümük bir kişi sümüyünə bənzəyirmiş. 

Qız “Bu sümük ancaq bir igidə aid ola bilər”, – deyə qışqırıb Aya baxmış 
və qeyri-iradi bir şəkildə sözünə davam etmişdir: 

“Əgər mənim Ay kimi gözəl bir ərim olsaydı, yəqin ki ona belə bir boylu-
buxunlu igid doğardım”. 

Elə bu vaxt qızın sözlərini eşidən Ay qızı öz yanına çəkmişdir.  O qız indi 
də çiyninin əsası və su dolçaları ilə birlikdə göyün üzündədir. 

Nazirşina, Predaniya i Legendı, 35 
Metin Ergun, Türk dünyası efsanelerinde deyişme motifi, II cilt, metinler, 

s. 693 
Aydakı qız (Çuvaş variantı) 

Gecə göy üzünə baxarkən bizə elə gəlir ki, Ay gülümsəyir. Diqqətlə 
baxsaq, çiynində sopa (dəyənək) olan insanabənzər bir şəkil də görərik. Həmin 
insanabənzər şəkil haqda çuvaşların qədimdən bəri söylədikləri bir əfsanə vardır. 

Qədimdə yer üzündə ifritə bir qarı varmış. Bu qadının çox gözəl bir ögey 
qızı varmış. Gözəl olduğuna görə bu qızı çox qısqanan, sevməyən qarı ondan 
qurtulmaq üçün yollar axtarırmış. Həmişə qızı döyər, əziyyət verər, ən ağır işləri 
ona gördürərmiş. 

Gözəl qız ögey anasının ona xor baxmasını dərd etməz, nə iş buyursa, 
canla-başla edərmiş. Qızın bülbül kimi səsi, Günəş kimi gözəlliyi varmış. Elin-
obanın bütün gəncləri ona heyranmış. Ögey anası isə qıza rahatlıq verməz, həmişə 
gözü onun üstündə imiş. 

Bir gün qadın qızı durquzub demiş: 
“Susuzladım, get bulaqdan su gətir!” 
Qız dolçaları sopaya (dəyənəyə) keçirib çiynindən asmış və bulağa tərəf 

getmiş. Hava aydınlıq, ətraf səssiz imiş. Ay göyün üzündən boylanıb dunyanı 
işıqlandırmaqda imiş. Qızın ayaqları altında qalan qarın xışıltısı ətrafa yayılırmış. 
Qız gecənin, göy üzünün gözəlliyinə baxa-baxa bulağın yanına çatmış. Su 
doldurmaq üçün əyiləndə kənarda gur saçlı, qəribə libaslı bir qarı görmüş. Qarı 
qızı tutub suya atmaq istəyəndə qız çox qorxmuş və evə doğru qaçmağa başlamış. 
Qarı da onun dalınca qaçmış, yolda qızı tutmuş. Qorxan qız: “Ey Ay, məni xilas 
et!” deyə bağırmış. Qızın səsini eşidən Ay daha çox işıq göndərərək qızı göy 
üzünə çıxartmış. Gözəl qız sopa (dəyənək) və dolçaları ilə birlikdə göy üzünə – 
Aya çıxmış. 

Elə o vaxtdan bəri buludsuz gecələrdə Ayın üzərində həmin qızın şəkli 
görünmüş. 

Semena Şurtakova, Çuvaşskie Legendı i Skazki, Çeboksan 1979, 18; 
   Metin Ergun, Türk dünyası efsanelerinde değişme motifi, II cilt, metinler, s. 771 

Ay ilə Günəş (Krım türkləri) 
Günəş gözəllyinə görə əndazəyə sığmayan şəkildə öyünən, təkəbbürlü və 

qürurlu bir qızmış. Göyün üzündə parlayan bütün ulduzlar ona aşiqmiş, həsrətlə 
onun yolunu gözləyirmişlər. Lakin bu qürurlu qız yolunu gözləyənlərin çox 
olduğunu görəndə daha da qürurlanır, təkəbbür göstərir, sevincdən gözlərinə işıq 
gəlirmiş. Onun gözünün atəşinə dözə bilməyən ulduzlar yanıb kül olurmuş, 
Günəşin doğması ilə yoxa çıxırmışlar. Buna rəğmən ulduzlar Günəşə olan 
sevdalarını, sevgilərini göstərmək üçün öz vücudlarını parça-parça edirmişlər. 
Bəzən həsrətindən, sevgisindən o qədər saralıb-solarmışlar ki, Günəşin özü də onu 
görüncə bir buludu yalandan üzünə pərdə edib arxasında gizlənərmiş. 

Bir gün Ay Günəşi görməyə getmiş. Günəş Ayın gözəllyini görüb ona aşiq 
olmuş. Birdən-birə ürəyi sevgidən döyünməyə başlayan aşiq (or: dəliqanlı) Ayın 
ondan daha gözəl olduğunu görmüş, fikrə getmiş, Aya baxıb: 

“Əgər məni cani-dildən sevirsənsə, üzündəki qara xalını dırnağınla qopar 
mənə ver. Mən onu ovcumda görmək istəyirəm”, – demiş. 

Ay heç düşünmədən sevgilisinin əmrini, istəyini yerinə yetirmiş: dırnağı 
ilə üzündəki qara xalı qoparıb Günəşə vermiş. Ancaq Ayın üzü qan gölünə 
dönmüş. Günəş isə bu vəziyyətə qəhqəhə çəkib gülmüş, Ayın fədakarlığına cavab 
olaraq: 

“Sənin bütün gözəlliyin bu xalda idi, onu da qopartdım. İndi dünyanın ən 
gözəli mənəm”, – demiş. 

Günəşin bu sözləri Ayı çox təəccübləndirmiş. Üzündən axan qan həmin 
vəziyyətdə qurumağa başlamış. 

Elə o vaxtdan bəri Ayın üzü ləkəlidir. Bu hadisədən sonra Ay Günəşdən 
uzaqlaşmış: onu bir daha görmək istəməmiş. Günəş etdiyi hiyləyə görə çox 
peşman olmuş. Sonra Ayı nə qədər çağırsa da, cavab almamış. Elə bu səbəbdən də 
Günəş çıxanda Ay üzünə pərdə çəkir, parlaq simasını soldurub yox olur. Ay bir 
daha üzündəki ləkəni Günəşə göstərmək istəməmiş. 

Renkler, Kriterion Kitap Üyi, Bucureşti, 1987, 224-225 
Metin Ergun, Türk dünyası efsanelerinde değişme motifi, II cilt, metinler, s.815 

